
                                                                               

UNIVERZITET U ZENICI 

EKONOMSKI FAKULTET 

Naučno-nastavno vijeće 

           

Broj: 06-200-001-1277/22 

Zenica, 27.10.2022. godine 

 

Na osnovu člana 70. Zakona o visokom obrazovanju („Službene novine Zeničko-dobojskog kantona“, broj: 

12/22) i člana 111. stav (5) i člana 116. Statuta Univerziteta u Zenici, Naučno-nastavno vijeće Ekonomskog 

fakulteta Univerziteta u Zenici na 9/22 redovnoj sjednici održanoj 27.10. 2022. godine, d o n i j e l o   j e                                                                                                                                                                                                                                                                                                                                                                                                                                                                                                                                                                           

 

ODLUKU 

o usvajanju Poslovnika o radu 

Naučno-nastavnog vijeća Ekonomskog fakulteta 

Univerziteta u Zenici 

 

 

Član 1. 

Usvaja se Poslovnik o radu Naučno-nastavnog vijeća Ekonomskog fakulteta Univerziteta u Zenici. 

 

  

Član 2. 

Sastavni dio Odluke čini Poslovnik o radu Naučno-nastavnog vijeća Ekonomskog fakulteta Univerziteta u 

Zenici. 

    

Član 3. 

Obaveza audio snimanja i pohranjivanja audio snimka u arhivi Fakulteta definisana članom 21. stav (3) 

Poslovnika o radu Naučno-nastavnog vijeća Ekonomskog fakulteta Univerziteta u Zenici se izuzima iz 

primjene do obezbjeđenja tehničkih mogućnosti (nabavke diktafona) za realizaciju iste. 

 

Član 4. 

Stupanjem na snagu ove odluke, prestaje da važi Odluka o usvajanju Poslovnika o radu Naučno-nastavnog 

vijeća Ekonomskog fakulteta Univerziteta u Zenici, broj: 06-200-001-54/22 od 13.01.2022. godine i Odluka  

o usvajanju Poslovnika o izmjeni i dopuni Poslovnika o radu Naučno-nastavnog vijeća Ekonomskog fakulteta 

Univerziteta u Zenici, broj: 06-200-001-1013/22 od 22.09.2022. godine. 

 

 

Član 4. 

Odluka stupa na snagu danom donošenja. 

 

 

 

 

 

 

 

Dostavljeno:                                   PREDSJEDAVAJUĆA NNV-A 

 

1x članovi Naučno-nastavnog vijeća 

1x a/a               _____________________________ 

                                                    Doc.dr.sc. Jasmina Džafić 

 

 

 



 
UNIVERZITET U ZENICI         

EKONOMSKI FAKULTET 

Naučno-nastavno vijeće 

           

Broj: 06-200-001-1276/22 

Zenica, 27.10.2022. godine 

 

Na osnovu člana 70. stav (7) Zakona o visokom obrazovanju („Službene novine Zeničko-dobojskog kantona“, broj: 

12/22) i člana 111. stav (5) i člana 116. Statuta Univerziteta u Zenici, Naučno-nastavno vijeće Ekonomskog fakulteta 

Univerziteta u Zenici na 09/22 redovnoj sjednici održanoj 27.10.2022. godine, d o n i j e l o   j e 

 

POSLOVNIK O RADU  

NAUČNO-NASTAVNOG VIJEĆA EKONOMSKOG FAKULTETA  

UNIVERZITETA U ZENICI 

 

 

POGLAVLJE I. OPŠTE ODREDBE 

Član 1. 

(Poslovnik) 

 

Ovim Poslovnikom regulira se način rada Naučno-nastavnog vijeća Ekonomskog fakulteta (u daljem tekstu: 

NNV), prava i dužnosti članova NNV-a, kao i druga pitanja od značaja za NNV-e. 

 

Član 2. 

(Sastav NNV-a) 

 

(1) NNV-e je akademsko tijelo Fakulteta nadležno i odgovorno za akademska pitanja,    

kojeg čine: 

a) dekan, 

b) prodekani, 

c) svi nastavnici koji su u radnom odnosu na Fakultetu i po jedan predstavnik saradnika matičnih katedri Fakulteta 

koji su u radnom odnosu na Fakultetu, 

d) predstavnici studenata sva tri ciklusa studija u broju koji ne može biti manji od 15 % od ukupnog broja članova 

NNV-a. 

(2) Dekan i prodekani su članovi NNV-a, po položaju, u toku trajanja mandata, pri čemu se podrazumijeva i 

članstvo u svojstvu vršilaca dužnosti.   

(3) Rektor i prorektori Univerziteta u Zenici su članovi NNV-a Fakulteta ukoliko dolaze sa Fakulteta na tu poziciju.  

(4) Nastavnici, saradnici i studenti  mogu biti u NNV-u samo jedne organizacione jedinice. 

(5) Predstavnici saradnika matičnih katedri iz tačke c) biraju se na period od (4) godine, a mogu biti ponovo 

imenovani. 

(6) Predstavnici studenata se biraju na period od (1) jedne akademske godine, a mogu biti ponovo imenovani. 

(7) NNV-e ima predsjedavajućeg, koji priprema i predsjedava sjednicama. 

(8) Predsjedavajući i zamjenik predsjedavajućeg biraju se iz reda članova vijeća, s tim da dekan i prodekani, 

saradnici i studenti ne mogu biti imenovani za predsjedavajućeg i zamjenika predsjedavajućeg. 

(9) U pravilu na prvoj sjednici NNV-a u narednoj akademskoj godini potvrđuje se se sastav članova NNV-a. 

Izuzetno, NNV-e tokom akademske godine može izmijeniti svoj sastav, odnosno broj članova, ukoliko su se, 

shodno odredbama Zakona o visokom obrazovanju (u daljem tekstu Zakona), Statuta Univerziteta i ovog 

Poslovnika, stekli uslovi za sticanje članstva u NNV-u ili uslovi za prestanak članstva. Za svaku promjenu broja 

članova NNV-a koriguje se kvorum za odlučivanje. 

 

 

 

Član 3. 

(Predstavnici studenata u članstvu NNV-a) 

 

(1) Predstavnici studenata participiraju u članstvu NNV-a s najmanje 15 % članova od ukupnog broja članova 

NNV-a i to sa predstavnicima iz svakog ciklusa studija koji su izabrani od strane studentskog 

predstavničkog tijela Univerziteta u Zenici (Unije studenata Univerziteta u Zenici). 



(2) Članovi NNV-a iz prethodnog stava zastupaju interese studenata odgovarajućeg ciklusa, shodno stavovima 

tijela koje ih je izabralo.  

 

 

POGLAVLJE II. PRAVA I DUŽNOSTI 

 

Član 4. 

(Prava i dužnosti članova NNV-a) 

 

(1) Članovima NNV-a dostupni su svi službeni materijali, dokumenti i podaci, koji se pripremaju ili prikupljaju 

na Fakultetu, a odnose se na odlučivanje na sjednicama NNV-a. 

(2) Članovi Naučno-nastavnog vijeća imaju:  

a) Prava: 

- podnose prijedloge i postavljaju pitanja iz nadležnosti i djelokruga rada NNV-a; 

- predlažu tačke dnevnog reda sjednice; 

- budu birani u komisije i druga radna tijela NNV-a i Univerziteta u skladu sa Statutom Univerziteta u Zenici; 

- učestvuju u donošenju odluka i drugih akata NNV-a, raspravljaju i glasaju o svim tačkama dnevnog reda; 

b) Dužnosti: 

- redovno prisustvuju sjednicama NNV-a;  

- svojim radom doprinose što kvalitetnijem radu NNV-a i Fakulteta, kao i njegovom daljem razvoju i afirmaciji; 

- svaki svoj izostanak sa zakazane sjednice NNV-a blagovremeno najave i opravdaju predsjedavajućem NNV-a 

Fakulteta ili o tome blagovremeno informiraju sekretara Fakulteta; 

- čuvaju ugled Fakulteta, Univerziteta  i NNV-a čiji su član; 

- čuvaju podatke koje saznaju, a koji prema zakonskim propisima nose oznaku tajnosti i za to su odgovorni prema 

Zakonu; 

- u radu sjednice raspravljanju i pridržavaju se načela Etičkog kodeksa Univerziteta u Zenici. 

 

(3) Član NNV-a ima i druga prava i dužnosti utvrđena Ustavom, Zakonom, Statutom Univerziteta u Zenici i 

ovim Poslovnikom. 

(4) Članovi NNV-a su u obavezi da zadrže i sačuvaju sve informacije i podatke do kojih dolaze tokom 

zasjedanja NNV-a, odnosno onemoguće neovlaštenu ili zlonamjernu upotrebu istih svim trećim osobama. 

 

 

Član 5. 

(Druga lica) 

 

Sekretar fakulteta i druga lica koja su pozvana na sjednice NNV-a ne mogu učestvovati u donošenju odluka. 

 

 

 

Član 6. 

(Poslovi i zadaci) 

 

NNV obavlja poslove i zadatke iz svog domena, a koji su utvrđeni Zakonom i Statutom Univerziteta u Zenici, 

a odluke donosi samo na sjednici na način i po postupku utvrđenom ovim Poslovnikom.  

 

Član 7. 

(Djelokrug rada Naučno-nastavnog vijeća) 

 

(1) Djelokrug rada NNV-a je:  

 

a) donosi odluke o svim akademskim, nastavnim, naučnim i stručnim pitanjima u okviru svoje nadležnosti; 

b) predlaže i samovrednuje nastavni plan i program za sve cikluse studija; 

c) vrši preispitivanje  nastavnih planova i programa za sva cikluse studija i to najmanje jednom po isteku 

ciklusa studija; 

d) donosi opće akte fakulteta; 

e) imenuje i razrješava dužnosti dekana javnim glasanjem; 

f) na prijedlog dekana imenuje i razrješava dužnosti prodekana i predsjedavajućeg NNV-a javnim glasanjem; 

g) imenovanje i razrješenje dužnosti šefa studijskog programa na prijedlog dekana; 



h) predlaže Senatu Univerziteta programa naučnoistraživačkog i umjetničkog rada, te program stručnog 

usavršavanja; 

i) izvođenje redovnih godišnjih internih evaluacija stanja (samoevaluacija) s prijedlogom mjera poboljšanja; 

j) utvrđivanje prijedloga komisija, prijedloga o usvajanju izvještaja u postupku sticanja naučnog stepena 

doktora nauka; 

k) imenuje komisiju, odobrava temu i mentora za izradu magistarskog rada; 

l) predlaže Senatu sastav komisije za ocjenu i podobnost teme i kandidata, komisije za ocjenu i odbranu 

doktorskog, te predlaže usvajanje izvještaja komisije za ocjenu i odbranu doktorskog rada; 

m) utvrđivanje prijedloga plana pokrivenosti (nastavnički tim) za akademsku godinu, odnosno za realizaciju 

nastavnih planova i programa sva 3 (tri) ciklusa; 

n) utvrđivanje prijedloga za raspisivanje konkursa i imenovanje komisija za pripremanje prijedloga za izbor 

nastavnika i saradnika; 

o) razmatranje zahtjeva i utvrđivanje prijedloga za naučno i stručno usavršavanje u zemlji i inostranstvu; 

p) utvrđivanje prijedloga za izbor kandidata u akademska zvanja; 

q) iniciranje prijedloga za dodjelu počasnog zvanja professor emeritus i počasnog doktorata nauka od strane 

najmanje 2 (dva) NNV fakulteta; 

r) donosi odluke o odobrenju izrade predmetnog udžbenika, o imenovanju recenzenata i usvajanju recenzionih 

izvještaja, na prijedlog nadležne katedre, a u skladu s Pravilnikom o izdavačkoj djelatnosti; 

s) na prijedlog dekana bira i razrješava dužnosti predstravnika fakulteta u organe Univerzieta, na način utvrđen 

ovim Statutom i drugim općim aktima; 

t) utvrđuje prijedlog broja studenata za upis na sve cikluse studija; 

u) vrši izbor studenata-saradnika (demonstratora) na stručnim studijskim predmetima; 

v) odlučuje o prigovorima studenata na odluke dekana o pojedinačnim pravima, obavezama i odgovornostima 

studenata;  

w) analiziranje rezultata prolaznosti studenata i predlaganje mjera za poboljšanje prolaznosti i efikasnosti 

studija; 

x) utvrđivanje rasporeda ispitnih rokova za narednu akademsku godinu na prijedlog prodekana za nastavu; 

y)  usvajanje rasporeda diplomanata po katedrama za izradu i odbranu diplomskih radova te imenovanje 

mentora za izradu i odbranu diplomskih radova; 

z) Ocjenjuje i prati ankete studenata o radu nastavnog i ostalog osoblja koje se provode u okviru osiguranja 

sistema kvaliteta; 

aa) razmatranje stanja NIR-a na Fakultetu; 

bb) utvrđuje strateške projekte za razvoj Fakulteta; 

cc) donosi odluke o svim drugim akademskim, naučnim, umjetničkim i stručnim pitanjima na nivou Fakulteta, 

koja nisu u nadležnosti Senata i drugih organa Univerziteta; 

dd) vrši i druge nadležnosti, u skladu sa Zakonom i Statutom Univerziteta u Zenici. 

(2) Dekan može zatražiti od NNV-a zauzimanje stavova, odnosno davanje prethodnih  

                  mišljenja o pojedinim pitanjima, kada smatra da je to od posebne važnosti za  

                  Fakultet, ili procijeni da će na taj način rješavanje određenog problema biti  

                 efikasnije. 

 

 

 

POGLAVLJE III. NAČIN RADA  

 

Član 8. 

(Sjednice NNV-a) 

 

(1) NNV obavlja poslove iz svog djelokruga na sjednicama koje se održavaju prema potrebi, a u pravilu 

najmanje jedanput mjesečno. 

(2) Sjednice NNV-a u saradnji s dekanom i sekretarom fakulteta priprema i saziva predsjedavajući. 

(3) Na početku akademske godine, NNV-e utvrđuje okvirni raspored održavanja sjednica, koji je, u principu, 

usklađen s rasporedom održavanja sjednica Senata. 

 

 

 

 

Član  9. 

(Vrste sjednica NNV-a) 

 



(1) Sjednice NNV-a mogu biti redovne, vanredne, izborne, svečane i tematske. 

(2) Redovne sjednice se održavaju radi odlučivanja o pitanjima iz nadležnosti NNV-a. 

(3) Vanredne sjednice NNV-a zakazivati će se u slučaju: 

a) hitnosti, kada se od NNV-a zahtijeva očitovanje u rokovima, koji ne omogućavaju primjenu procedure 

zakazivanja redovne sjednice; 

b) kada nalažu okolnosti da je potrebno održati vanrednu sjednicu (vanredne situacije). 

(4) Izborne sjednice se održavaju radi provođenja postupka izbora dekana i prodekana u skladu sa Statutom 

Univerziteta u Zenici. 

(5) Svečane sjednice se održavaju za dan Fakulteta (dan osnivanja Fakulteta) i u drugim svečanim prilikama. 

(6) Tematske sjednice se održavaju kada se ukaže potreba po pitanjima koja zahtijevaju intenzivniju pripremu, 

elaboriranje i raspravu.  

 

 

Član  10. 

(Elektronska sjednica) 

 

(1) NNV-e može u opravdanim slučajevima održati elektronsku sjednicu. 

(2) Predsjedavajući NNV-a odlučuje o razlozima održavanja elektronske sjednice. 

(3) Elektronska sjednica ne može se održati u slučajevima kada je predviđeno tajno glasanje i izborna sjednica. 

(4) Poziv za elektronsku sjednicu sa prijedlogom dnevnog reda i radnim materijalima šalje se putem elektronske 

pošte. 

(5) Elektronska sjednica se smatra pravovaljanom ukoliko na istu odgovori većina od ukupnog broja članova 

NNV-a, u definisanom roku u pozivu za sjednicu. 

(6) Odluke sa elektronske sjednice NNV-a donose se većinom glasova (dostavljenih odgovora putem 

elektronske pošte) od ukupnog broja članova NNV-a. 

(7) Članovi NNV-a glasaju putem elektronske pošte uz navođenje „ZA“, „PROTIV“ ili „UZDRŽAN“ i na taj 

se način izjašnjavaju o svakoj tački dnevnog reda. 

(8) O elektronskoj sjednici sastavlja se zapisnik kojem se priključuju i ispisi poruka elektronske pošte članova 

NNV-a iz stava (7) ovog člana. 

(9) Zapisnik se usvaja na prvoj sljedećoj sjednici NNV-a. 

(10) NNV-e, kada se ukaže opravdana potreba, na prijedlog Predsjedavajućeg NNV-a, može održati elektronsku 

sjednicu uz korištenje online platforme. Izjašnjavanje članova NNV-a, vrši se nakon zaključenja rasprave o 

određenoj tački dnevnog reda sjednice. Članovi NNV-a na poziv Predsjedavajućeg NNV-a izjašnjavaju se 

korištenjem opcije “podigni ruku”, “ZA”, “PROTIV” ili “UZDRŽAN”.  

Svaka online sjednica NNV-a biće snimana. Snimak sjednice predstavlja elektronski zapisnik, dok se 

skraćeni zapisnik održane sjednice sastavlja u hard copy i usvaja na sjednicama NNV-a. 

 

 

Član 11. 

(Predsjedavajući NNV-a/zamjenik predsjedavajućeg) 

 

(1) Sjednicom NNV-a rukovodi i predsjedava predsjedavajući, osim u slučaju odsustnosti odnosno 

spriječenosti, kada sjednicu saziva i njenim radom rukovodi zamjenik predsjedavajućeg. 

(2) Predsjedavajući i zamjenik predsjedavajućeg se biraju iz reda nastavnika članova NNV-a, s tim da dekan i 

prodekani, ne mogu biti imenovanina te funkcije. 

(3) Predsjedavajući je dužan sazvati sjednicu NNV-a, kada to, u pisanoj formi,  

zahtijeva najmanje polovina članova NNV -a,  dekan, Senat ili rektor. 

(4) Mandat predsjedavajućeg i zamjenika predsjedavajućeg NNV-a traje 4 (četiri) godine. 

(5) Ista osoba se može imenovati na dva uzastopna mandata. 

(6) Predsjedavajući osigurava da svi članovi koji se jave za učešće u raspravama dobiju riječ redoslijedom kako 

su se javili, a članovi NNV-a su dužni ispoštovati redoslijed i ne učestvovati u raspravama bez prethodno 

dobijene riječi. 

(7) Na lični zahtjev, zahtjev dekana i većine članova NNV-a, predsjedavajući kao i njegov zamjenik mogu i 

prije isteka mandata biti razrješeni s te funkcije dvotrećinskom većinom. 

 

 

Član 12. 

(Izjašnjavanje članova NNV-a o kandidatima za imenovanje predsjedavajućeg i zamjenika predsjedavajućeg 

NNV-a) 

 



(1) Dekan predlaže predsjedavajućeg i zamjenika predsjedavajućeg NNV-a.   

(2) Članovi NNV-a izjašnjavaju se o predsjedavajućem NNV-a  i zamjeniku predsjedavajućeg NNV-a javnim 

glasanjem. 

(3) Za predsjedavajućeg NNV-a i zamjenika predsjedavajućeg NNV-a imenuje se onaj kandidat koji dobije 

većinu glasova od ukupnog broja članova NNV-a. 

(4) Ukoliko je predloženo više kandidata za predsjedavajućeg NNV-a i niti jedan od njih u prvom krugu 

glasanja ne dobije potrebnu većinu ili više kandidata dobije isti broj glasova, u uži izbor ulaze dva kandidata 

s najvećim brojem glasova, odnosno  kandidati s istim brojem glasova. 

(5) U ponovljenom glasanju između dva kandidata za predsjedavajućeg NNV-a i zamjenika predsjedavajućeg 

NNV-a imenovat će se kandidat koji dobije većinu glasova od ukupnog broja članova NNV-a Fakulteta. 

 

 

Član 13. 

(Odlučivanje NNV-a) 

 

(1) NNV-e pravovaljano raspravlja i odlučuje o pitanjima za koje je nadležno kada sjednici prisustvuje većina 

od ukupnog broja članova. 

(2) Sekretar Fakulteta daje prethodno mišljenje u pisanoj formi o zakonitosti prijedloga odluka, zaključaka i 

drugih općih i pojedinačnih akata. 

(3) NNV-e donosi odluke većinom glasova od ukupnog broja svojih članova, osim ako Zakonom,  Statutom  i  

drugim  općim  aktom  za  odlučivanje  o  pojedinim  pitanjima,  nije određena druga kvalifikovana većina. 

(4) NNV-e svoje odluke donosi javnim glasanjem, osim za ona pitanja za koja je Zakonom, Statutom 

Univerziteta u Zenici ili drugim opštim aktom, utvrđeno da odlučuje tajnim glasanjem. 

 

Član 14. 

(Rad na sjednicama) 

 

(1) Članovima NNV-a poziv s prijedlogom dnevnog reda i materijalima za redovnu i izbornu sjednicu se, u 

pravilu, dostavlja 7 (sedam) dana prije održavanja sjednice, a najkasnije 3 (tri) dana prije održavanja 

sjednice, u elektronskoj formi. 

(2) Sjednica NNV-a može početi s radom ako sjednici prisustvuje više od polovine članova NNV-a. 

(4) Na redovnoj sjednici verificira se zapisnik sa prethodne sjednice prije prelaska na rad po predloženom 

dnevnom redu.  

(5) O uvrštavanju prijedloga za dopunu ili izmjenu dnevnog reda NNV se izjašnjava većinom glasova od 

ukupnog broja članova NNV-a.  

(6) Konačni prijedlog dnevnog reda usvaja se većinom glasova od ukupnog broja članova NNV-a. 

(7) Predsjedavajući NNV-a u svakom trenutku trajanja sjednice ispituje da li su ispunjeni uslovi za daljnji rad 

Vijeća, a što se osigurava prisustvom većine članova NNV-a, diskusijom po predloženoj tački dnevnog reda 

koju usmjerava predsjedavajući NNV-a davanjem riječi članovima NNV-a i zaključivanjem diskusije kada 

su iscrpljeni svi argumenti po tački po kojoj se raspravlja. 

(8) Učesnik u raspravi koji dobije riječ obavezan je pridržavati se predmeta rasprave preme utvrđenom 

dnevnom redu. Ukoliko se učesnik u raspravi udalji od predmeta o kojem se raspravlja, predsjedavajući će 

ga opomenuti da se treba pridržavati dnevnog reda. Ako isti ne postupi po opomeni predsjedavajući će mu 

uskratiti pravo daljnjeg sudjelovanja u raspravi u toj tački dnevnog reda. 

 

Član 15. 

(Dnevni red sjednice NNV-a) 

 

(1) Na početku sjednice NNV-a predsjedavajući daje potrebna objašnjenja u vezi sa njezinim radom i 

obavještava o drugim prethodnim pitanjima dostavljenim predsjedavajućem NNV-a. 

(2) Poslije utvrđenog dnevnog reda počinje rasprava o pojedinim temama dnevnog reda i to redoslijedom koji 

je utvrđen u dnevnom redu. 

(3) Predsjedavajući zaključuje sjednicu kada se iscrpi utvrđeni dnevni red sjednice. 

 

Član 16. 

(Izvjestilac) 

 

(1) Sjednicama NNV-a mogu prisustvovati izvjestioci koji nisu članovi NNV-a po pitanjima koja su na 

dnevnom redu sjednice, radi izvještavanja po pojednim tačkama dnevnog reda o čemu  se odlučuje u procesu 

pripremanja sjednica. 



(2) Izvjestiocu se Poziv za sjednicu  i materijal za tačku koju će izvještavati dostavlja elektronski putem e-

maila, najkasnije 3 (tri) dana prije održavanja sjednice. 

(3) Izuzetno, izvjestilac iz tačke 1. ovog člana može putem online platforme prisustvovati sjednicama i 

izvještavati o pojedinoj tački dnevnog reda o čemu odlučuje  predsjedavajući, odnosno zamjenik 

predsjedavajućeg NNV-a. 

 

Član 17. 

(Glasanje na sjednicama) 

 

(1) NNV-e svoje odluke donosi javnim glasanjem, osim za ona pitanja za koja je Zakonom, Statutom 

Univerziteta u Zenici ili drugim opštim aktom, utvrđeno da odlučuje tajnim glasanjem. 

(2) Javno glasanje provodi se dizanjem ruke tako da predsjedavajući poziva članove NNV-a da se izjasne ko je 

„ZA”, zatim ko je „PROTIV” prijedloga, te ko je „UZDRŽAN”od glasanja. 

(3) Nakon glasanja predsjedavajući utvrđuje da li je pojedina odluka dobila većinu glasova i objavljuje rezultat 

glasanja. 

(4) Provjera glasanja mora se zatražiti prije nego što predsjedavajući utvrdi da je pojedina odluka donesena. 

 

 

Član 18. 

(Tajno glasanje) 

 

(1) Tajno glasanje provodi se glasačkim listićima koji su iste veličine, boje i oblika, ovjereni pečatom Fakulteta 

s cjelokupnim tekstom prijedloga odluke o kojoj se glasa i uputstvom o načinu izjašnjavanja. 

(2) Član NNV-a može glasati samo jednim glasačkim listićem i to lično na sjednici NNV-a. 

(3) Nakon što su svi članovi NNV-a predali glasačke listiće i nakon što predsjedavajući objavi da je glasanje 

završeno, prelazi se na utvrđivanje rezultata glasanja na temelju predatih glasačkih listića. 

(4) Rezultat glasanja utvrđuje predsjedavajući i objavljuje koliko je od ukupnog broja članova NNV-a primilo 

glasačke  listiće, koliko ih je ukupno glasalo, koliko je bilo nevažečih listića, te koliko  je članova NNV-a 

glasalo „ZA”, odnosno „PROTIV”određenog prijedloga odluke. 

 

 

Član 19. 

(Odlaganje i prekidanje sjednice) 

 

(1)  Sjednica NNV-a može biti odložena ili prekinuta.  

(2)  O odlaganju ili prekidu sjednice odlučuje predsjedavajući NNV-a. 

(3)  Sjednica NNV-a odložit će se: 

a) kada nastupe okolnosti koje onemogućavaju održavanje sjednice, ili 

b) kada se s početka sjednice utvrdi da na sjednici nije prisutan potreban broj članova NNV-a. 

U slučaju odlaganja zakazane sjednice, nova sjednica zakazuje se po sticanju uslova, a najkasnije za 

10 (deset) dana od dana odlaganja. 

(4) Sjednica se prekida: 

a) u slučajevima kada nije stečen jedan ili više uslova za daljnji rad, kako je navedeno u članu 14. stav 

(7) ovog Poslovnika;  

b) kada nastupe i druge okolnosti ili razlozi koji onemogućavaju nastavak rada NNV-a, o čemu odlučuje 

predsjedavajući NNV-a navodeći razloge i obrazlažući iste u Zapisniku. 

U slučaju prekida sjednice, nastavak te sjednice obavezno se zakazuje odmah po sticanju uslova, a 

najkasnije za 5 (pet) dana od dana prekida. 

  

 

 

Član 20. 

(Zapisnik) 

 

(1) O radu sjednice NNV-a vodi se Zapisnik. 

(2) Zapisnik sadrži: 

a) redni broj sjednice, datum, mjesto i vrijeme održavanje sjednice; 

b) ime i prezime prisutnih  i odsutnih članova NNV-a i drugih učesnika sjednice; 

c) dnevni red; 

d) kratak opis (suštinu izlaganja učesnika); 



e) formulaciju odluka, zaključaka i dr.; 

f) potpis predsjedavajućeg i zapisničara. 

(3) Original zapisnik i audio snimak sjednice pohranjuje se i čuva u arhivi Fakulteta. 

 

Član 21. 

(Primjedbe na zapisnik) 

 

(1) Svaki član NNV-a ima pravo na početku sjednice iznijeti primjedbe na zapisnik sa prethodne sjednice. 

(2) O osnovanosti primjedbe na zapisnik odlučuje se na sjednici bez rasprave. 

(3) Ako se primjedba na zapisnik prihvati, obavit će se u zapisniku odgovarajuća izmjena. 

(4) Zapisnik na koji nisu iznesene primjedbe, odnosno zapisnik s prihvaćenim primjedbama, smatra se 

usvojenim po izjašnjavanju članova NNV-a o istom. 

 

 

Član 22. 

(Pojedinačni akti) 

 

Pojedinačni akti usvojeni na sjednici NNV-a, donose se u formi odluka/prijedloga odluka, zaključaka, uputstava, 

instrukcija i slično, a iste potpisuje predsjedavajući NNV-a Fakulteta. 

 

 

POGLAVLJE IV. PRIJELAZNE I ZAVRŠENE ODREDBE  

 

Član 23. 

(Stupanje na snagu) 

 

(1) Ovaj Poslovnik stupa na snagu danom donošenja. 

(2) Stupanjem na snagu ovog Poslovnika prestaje primjena Poslovnika o radu Naučno-nastavnog vijeća 

Ekonomskog fakulteta Univerziteta u Zenici, broj: 06-200-001-55/22 od 13.01.2022. godine i Poslovnika o 

izmjenama i dopunama Poslovnika o radu Naučno-nastavnog vijeća Ekonomskog fakulteta Univerziteta u 

Zenici, broj: 06-200-001-1012/22 od 22.09.2022. godine. 

       (3) Izmjene i dopune Poslovnika vrše se na istovjetan način na koji je i donesen. 

 

 

 

Zenica, 27.10.2022. godine                    PREDSJEDAVAJUĆA NNV-A 

 

         ____________________________ 

                  Doc.dr.sc. Jasmina Džafić  

 

 

 

 


